30 oktober 2005

drie en twintigste

sondag in koninkrykstyd

liturgiese voorstel

Hierdie liturgiese voorstel behoort in samehang met die basisliturgie vir koninkrykstyd gebruik te word.

Fokusteks:
Rigters 4:1-24

Ander tekste: 

1 Tessalonisense 2:9-13; Psalm 107:1-7, 33-37; Josua 3:7-17; Matteus 23:1-12

Inleiding

Rigters is die storie van die op en die af van die volk Israel. Voortdurend kry jy die op-en-af-beweging wat ook kenmerkend is van die geskiedenis van God se koninkryk waarin die menslike telkens hierde koninkryk in gevaar stel. By die laagtepunte rig God ook telkens mense weer op, en hierdie verhaal in Rigters is van twee vroue, nietige instrumente in daardie tyd, wat deur God gebruik word om sy plan weer te rig.

GOD VERSAMEL ONS VOOR HOM

Aanvangswoord 

Voorganger: 
“Loof die Here, want Hy is goed, aan sy liefde is daar geen einde nie!” So moet die mense sê wat deur die Here bevry is.

Gemeente: 
“Loof die Here, want Hy is goed, aan sy liefde is daar geen einde nie!” 

Voorganger: 
Die wat Hy uit hulle nood bevry het

Gemeente: 
“Loof die Here, want Hy is goed, aan sy liefde is daar geen einde nie!” 

Voorganger: 
En uit baie lande versmel het, uit die ooste en die weste, die noorde en die suide.

Gemeente:
“Loof die Here, want Hy is goed, aan sy liefde is daar geen einde nie!” 

Seëngroet

Voorganger: 
Genade vir julle en vrede van God ons Vader en Jesus Christus, ons Here.

Gemeente:
Amen, en vrede vir jou.

Voorganger:
Amen.
Groet mekaar

Sê vir die gemeente om mekaar met die seën van die Here te groet. Hierdie ritueel stig die gemeenskap. Noem by geleentheid dat hierdie onderlinge groet in God Drie-enig se naam die klem steeds plaas op God se groet. Ons groet mekaar met God se seën omdat ons glo dat God deur sy Gees in elkeen woon en werk.

Sang

Lied 202 “Prys Hom, die Hemelvors”. Hierdie lied gaan uit van die gedagte van Jesus se heerskappy en raak by voorbaat verskeie liturgiese momente aan. Uit die Sionsgesange kan Lied 167 of 151 van pas wees as liedere wat Jesus se heerskappy in historiese verband besing.    

Diens van die water

Die nood van die skepping, mens en wêreld word voor God gebring. Dit behels ook ons eie nood aan voortgesette verlossing. Dit is ’n bede om reiniging en heiliging. Lees verder die gedagtes in die inleiding.

Doop of  doopherinnering

Doop en doopherinnering geniet gedurende die eerste fase van koninkrykstyd besondere aandag. In diepraktyk bring dit mee dat die doopvont, met water daarin, baie sigbaar is. Elke Sondag gedurende hierdie fase word lidmate op een of ander manier gevra om doelbewus hulle doop te bedink. Tekste uit die leesrooster bied leersame perspektiewe wat benut kan word. Die oordenking van die doop skep ’n goeie geleentheid om opnuut op die toesegging van die sakrament te antwoord. 

Voorstel 1

Wet en skuldbelydenis

Openbare skuldbelydenis is diep ingebed in reformatoriese liturgie. Die Tien Gebooie en ander skriftuurlike uitsprake oor die wet of die wil van God word afwisselend gebruik as aanleiding tot skuldbelydenis. Deur die wet in hierdie Sondae op saam te laat val met die diens van die water, word groter prominensie gegee aan hierdie moment van die liturgie.

Sang

Lied 247 “Heer wees ons genadig”/NSG 233 – Kyrie, eleison 

Vryspraak

Wesenlik vorm dit deel van die “diens van die water” aangesien dit dieselfde vryspraak van God is wat in die doop verkondig word. Die gemeente omhels die gegewe reinheid wat God in Christus aan elkeen skenk wat sy sondes kan bely en so sy afhanklikheid van God erken. Elke gelowige eien hom/haar opnuut vergewing van sondes toe en verbind tot nuwe gehoorsaamheid.

Voorstel 2

Verootmoediging

Lees Psalm 107:4-8 wat die gemeente se moontlike gevoel van ontreddering, om watter rede ook al, verwoord. Dit is verder ook ’n bede dat ons lewensreis nie maar ’n doellose spiraal van gebeure is nie, maar wel uitloop op ’n bestemming.

Sang

Lied 505:1-4/NSG161

Geloofsbelydenis

Ter wille van die beklemtoning van hierdie moment in die erediens word die geloofsbelydenis ook hier geplaas. Dit onderskraag die gedagte dat ons geloof ’n basis het wat in die geskiedenis beslag gekry het.

Dit kan op verskeie maniere gedoen word:

· Die Apostoliese geloofsbelydenis of die Belydenis van Nicéa. Dit kan saam gelees of aangehoor word met bevestigende “amen”. 

· Die geloofsbelydenis kan gesing word. Lied 259, 260, 261/NSG 348

Loflied

Psalm 107 (tweede melodie)

Diens van die Woord

Gebed om die opening van die Woord

Gebed

Begin die gebed met  Psalm 119:

Skriflesing

Volg die ekumeniese gebruik om die tekste in volgorde te lees: Ou Testament; Psalm (word waar moontlik gesing of ’n ander voorganger voorgelees); Nuwe Testament; Evangelie. Indien sekere teksgedeeltes elders in die diensorde gebruik word, kan dit hier weggelaat word.

Sing ’n halleluja na die voorlesing uit die briewe. Lied 189; 206; 218; 228; 204

Sing ’n gepaste lied na die laaste Skriflesing. Sien voorstelle by elke Sondag. 

Kindertyd

Vra die kinders wie hulle as besonder godsdienstige mense beskou en waarom. Hulle sal na alle waarskynlikheid na die predikant of kerkraadslede verwys. Wys hulle op die boodskap van Mattueus 23 om nie godsdienstigheid aan uiterlike dinge te meet nie.

Prediking

Respons van die gemeente  (Gebruik een van die volgende opsies)
· Die gemeente sing hul antwoord op die Woord uit enige gepaste lof- en danklied wat God antwoord. 

· ’n Vrye gebed
· ’n Belydenisverbintenis word voorgehou en ’n paar oomblikke van bepeinsing word toegelaat.

Diens van die tafel

Die tafeldiens behoort elke Sondag vanaf die nagmaalstafel gelei te word sodat die sigbaarheid daarvan uitgewys word. 

Gereedmaak van die tafel en offergawes 

Die offergawes kan beskou word as deel van die gereedmaak van die tafel aangesien die middele vir die nagmaal hieruit voorsien is. Die gemeente word uitgenooi om iets van hulleself te gee soos Christus Homself vir ons gegee het. Ons offer word ook teken van ons een​​-wees met Hom in die nagmaal.

’n Gesin wat vooraf gevra is, bring brood en wyn na die nagmaalstafel.

Vredeshandeling (opsioneel)
Die vredesgroet word onderling verwissel. Gee mekaar ’n handdruk met die groet: “Vrede vir jou.”

Nagmaalgebed

Opmerkings oor die gebruik van die nagmaalgebed.

· Omdat baie gemeentes dit prakties onuitvoerbaar vind om elke Sondag nagmaal te gebruik, kan sommige elemente van die tafeldiens op sulke Sondae weggelaat word. Dié elemente word met ’n asterisk aangedui.

· Met die oog op die toe-eiening wat in hierdie fase van koninkrykstyd belangrik is, word die klassiek-gereformeerde nagmaalgebed gereeld gebruik omdat ons ons daardeur verlustig in God se “groot dade” soos wat deur die Woord betuig word. Let op dat die aanvangsgedeelte van die gebed melding maak van drie hoofdade van God: die skepping, die bevryding en leiding van Israel en die verlossing deur Christus Jesus.  Die laaste loop oor in die lof van Jesus.

· Die bewoording hoef nie slaafs nagevolg te word nie. Dit is wenslik om gedagtes of woorde uit elke Sondag se leesrooster te neem en dit in die gebed in te werk.

· Die vaste elemente wat by die diens van die tafel pas, behoort elke Sondag gebruik te word ter wille van die ekumeniese aard daarvan en om die betekenis daarvan deur herhaling in te skerp: die sanctus (“Heilig, heilig, heilig …”) en die Agnus Dei (Lam van God).

Uitsending

Sang

Lied 509/NSG 42

Seën 

Die Here seën jou en beskerm jou

die Here sal tot jou redding verskyn en jou genadig wees

die Here sal jou gebede verhoor en aan jou vrede gee.    Amen

PREEKSTUDIE – RIGTERS 4:1-24

Breë agtergrond

Sosiaal-kulturele omstandighede

Hierdie gedeelte moet saam met die algemene inleiding tot die boek Rigters gelees word. In Kanaän was die sosiale struktuur hiërargies met 'n duidelike onderskeiding tussen die koning en diegene oor wie hy geheers het. In die funksionering van die uitgebreide familie binne die stammestelsel van Israel is daar ook 'n hiërargiese struktuur, naamlik die patriargale sisteem. Enkele eienskappe van die sisteem is die manlike leierskap van die stam, die hoofskap van die vader in die gesin, erfreg wat op enkele uitsonderings na beperk was tot manlike nakomelinge, die benarde regsposisie van weduwees, asook die algemene ondergeskikte plek van vroue in die samelewing. In die boek Rigters word die leser ook gekonfronteer met die harde werklikheid van oorlogsverkragtings en die feit dat vroue dikwels as oorlogsbuit beskou is (vgl 5:30). Ten spyte hiervan het vroue 'n belangrike rol in die voorsiening van lewensmiddele gedurende hierdie tydperk gespeel. Hulle het saam met die Israelitiese mans hard gewerk om in die vroeëre nedersettings in die Hooglande te kon oorleef. Verder moes hulle tuis die fort hou, kinders kry en versorg gedurende hierdie oorlogstye.

Hierdie hiërargiese sosiale sisteem het die oorvertel en uiteindelike optekening van die geskiedenis ook beïnvloed. Vroue word meestal in terme van hul huweliksmaat geïdentifiseer of sy is dikwels naamloos en stemloos in die Bybelverhale. Daarbenewens kom daar bepaalde stereotipes oor vroue in die Bybel voor. Aan die ander kant word hierdie stereotipes soms op verrassende wyse deurbreek wanneer uitstaande vroue wat 'n besondere en dikwels nie-tradisionele rol gespeel het, uitgelig of aan die woord gestel word. Die impak van die optrede van die twee vrouefigure in hierdie perikoop of verhaal is dus besonder betekenisvol, gesien in die lig van die sosiaal-kulturele omstandighede in die rigtertydperk. 

Charismatiese leierskap

Charismatiese gesag in die pre-monargiese era was eksklusief, persoonlik, tydelik en het onafhanklik van gevestigde vorme van gesag gefunksioneer. 'n Spesifieke persoon het in spesifieke omstandighede na vore getree om as 'n leier vir die duur van die krisis op te tree. In die boek Rigters is dit God wat hierdie persone roep, bemagtig en toerus (“deur die Gees van die Here vervul”) vir die spesifieke situasie om Israel telkens te bevry van die onderdrukking van ander volke.

Debora (haar naam beteken ’n “by”), 'n vrou uit die stam van Efraim, is die vierde leier wat deur God gestuur is om die volk Israel van hulle onderdrukkers, hierdie keer die Kanaäniete (na twintig jaar), te bevry. Ten spyte van die ondergeskikte plek wat baie vroue gedurende hierdie tydperk in die patriargale samelewing gespeel het, tree Debora as profeet en regter in die samelewing op. Sy is een van die min profetesse in die Bybel. Die volk het hierdie besondere verhouding met God erken en haar posisie as profetes aanvaar. Dit blyk uit die feit dat hulle na haar toe gegaan het om sy wil te hoor en om hulle geskille by te lê (4:5). Uiteindelik tree sy ook as rigter na vore. Haar rol as profeet en rigter onderskei haar dan ook van die ander rigters. Sy was ook nie 'n militêre leier soos die ander rigters wat die oorlog self aangevoer het nie.

Karakters

Daar is vier hoofkarakters in hierdie verhaal: Debora, Barak, Sisera en Jael. 'n Bietjie agtergrond is nodig oor elke karakter, sy/haar rol in die verhaal en sekere karaktereienskappe wat elkeen openbaar. Elke karakter se optrede en karaktereienskappe dra by tot die ontvouing van die verhaal en die teologiese boodskap daarvan.

Debora is 'n vrou wat soos 'n besige by verskeie rolle vervul en deel was van die gewone strukture in die samelewing. Sy het in 'n huwelik gestaan, was heel waarskynlik ook 'n ma, 'n geestelike leier en 'n regter.  Toe roep God haar om ook as rigter op te tree. Aan die een kant is sy die versorger, die moeder vir Israel (5:7) en aan die ander kant is sy `n leier wat met die sterkte van 'n soldaat optree (4:6-9). Debora is 'n leier wat bereid was om onvoorwaardelik na vore te tree, al was dit teen die aanvaarbare sosiale samelewingspraktyke van haar tyd in. Die manier waarop sy haar werk as leier aanpak, is veelseggend. As vroueleier het sy nie ‘n weermag gelei of probeer om die geveg self uit te voer nie, maar sy het iemand bekwaam daarvoor aangewys. Sy was nie 'n “lone ranger” wat 'n punt probeer wys het of die eer vir haarself probeer toe-eien het nie. Sy kan ook beskryf word as 'n goeie luisteraar en 'n hoorder. Op haar pos onder die palmboom was sy daar om te luister na mense in nood en met vrae. Daar het sy ook God se stem gehoor en geluister toe Hy met haar gepraat het. Toe Barak sy vrese uiter na die opdrag om te gaan veg, het sy dit opgetel en hanteer. Sy was ook 'n waagmoedige doener wat bereid was om saam met Barak te gaan. Debora laat mens dink aan Jeanne d’Arc wat in 1429 oortuig was dat God haar geroep het om die Franse koning Charles VII opnuut te inspireer sodat hulle die moed kon hê om die stryd teen die Engelse op te neem.

Barak (4:6) was die militêre leier wat God se opdrag aan die frontlinies moes gaan uitvoer om Israel te red. Hy luister egter nie sonder voorbehoud na God se opdrag nie. Die realiteite van Israel se militêre swakheid teenoor die Kanaäniete se ysterkrag het harder gepraat as sy vertroue in God. Ten spyte van die duidelike instruksies wat hy gekry het, is hy glad nie so magtig en blitsig as weerlig soos sy naam beteken nie. Daarom plaas hy sy eie voorwaardes op die tafel. Debora moes saam. Hy soek nóg versekering en menslike bystand. Hy sien in Debora God se teenwoordigheid en voel dat hy dalk voortgesette koers en rigting sal nodig hê. Sy voorwaardes kos hom 'n prys. Hy sou nie die eer van die oorwinning kry nie. 'n Vrou (dit was nogal 'n vernedering in daardie tyd) kry die eer van die oorwinning vir haar aandeel in die vernietiging van die Kanaäniete. 
Debora is nie die enigste vrou wat in hierdie perikoop `n sleutelrol speel nie. Jael (haar naam beteken “bergbok”), die vrou van die Keniet Geber wat op goeie voet met koning Jabin van Kanaän verkeer het, is die handelende heldin in die verhaal. Sy neem in haar optrede iets van die twee manlike hooffigure weg. Barak het die leër van Sisera afgemaai, maar dit is uiteindelik Jael wat vir Sisera doodmaak en die stryd finaal in Israel se guns laat swaai. Sy ontneem hierdeur Barak die eer waarop hy hom kon beroem dat hy Sisera verslaan het. Haar werkswyse en optrede stem sterk ooreen met dié van Ehud in hoofstuk drie. Hulle albei is sluipmoordenaars wat op ‘n onverwagse manier hulle wapens in die slagoffers indryf. Daar is nie ooggetuies betrokke nie. Die lyke van hulle slagoffers is die stille getuies van hulle dade. Die slag word telkens eers gelewer wanneer die moorde plaasvind. Ehud was linkshandig, sy 'n nie-Israelitiese vrou.

God gebruik vir Jael daar in die berge sonder dat sy direkte instruksies van Hom of Debora ontvang. Die motivering vir Jael se daad is onduidelik en daar kan baie daaroor gegis word. Dalk wou sy haar eie veiligheid verseker en in oorlogstyd was so `n brutale daad nie vreemd nie. Dalk wou sy 'n bloedbad in hulle kamp keer en sy sou sy liggaam as vredeoffer kon gebruik wanneer Barak en sy leër by Gerber se kamp aankom. Wat ook al haar motiewe was, sy word deel van God se plan. Sonder militêre gevegstoerusting het sy 'n plan geprakseer om Sisera die doodslag toe te dien. God gebruik die weerlose vrou-alleen om iemand sterk en magtig soos Sisera te vernietig. Jael se optrede kan ons dalk skok, maar sy het binne God se groter plan opgetree. Hoewel sy nie deel van die verbondsvolk was nie, is sy gehoorsaam.

Sisera was die hoof van koning Jabin se leër. Militêr gesproke was hy baie beter toegerus as die Israelitiese magte, maar is op die ou einde die weerlose in 'n vrou se tent. Sonder sy ysterwaens loop hy hom vas op die plek waar hy dit die minste verwag het. Hy was egter nie 'n baie dapper leier nie. Toe sy leër die onderspit begin delf, het Sisera weggehardloop.

Teks

Debora se verhaal behoort saam met hoofstuk 5 gelees te word. 'n Beter perikoopafbakening sou 4:1-5:31 wees. Hoofstuk 5 is Debora se oorwinningslied wat as een van die oudste dele in die Hebreeuse Bybel beskou word. Sulke poëtiese gedeeltes is gewoonlik na beskrywings van God se redding in prosagedeeltes geplaas. Dit kan as 'n tipiese geskiedenispsalm beskou word. Aangrypende natuurbeelde word gebruik om die Here te prys terwyl die verhaal van die veldslag vertel word.

Die herhalende patroon wat deur die boek Rigters klink (sien inleiding tot die boek Rigters), kom ook in hoofstuk 4 voor:

4:1

Israel doen sonde

Nadat Israel deur Ehud bevry is, het hulle weer van God af begin wegbeweeg, aan Hom ontrou begin

word en op die verkeerde pad beland.

4:2-3a
Israel word onderdruk

Israel word as gevolg van hulle sonde uitverkoop aan die mag van die Kanaäniete en beleef weer

eens 'n tyd van onderdrukking.

4:3b
Hulle toon berou en roep tot God om hulp

4:4-5
God voorsien 'n leier

Debora tree as rigter na vore.

4:6-24
Israel word verlos

Debora gee op 'n kort en bondige wyse presiese instruksies aan Barak oor hoe die oorlog gevoer moet word (4:6-7). Die grootte van Barak se leër word twee maal genoem (4:6, 10) om te beklemtoon hoe baie Israel se leër by dié van die Kanaäniete afgesteek het. Na Debora se versekering dat sy saam sal gaan, volg 10 000 man in Barak voetspore (4:10).

Sisera trek met 'n magtige weermag op teen Barak tot by die Kisonspruit. Hy het 900 ysterwaens saam met sy manskappe gehad. Op papier was hulle dus sterker as Barak se leërmag. Die ysterwaens het die Kanaäniete ook goed te pas gekom op die vlaktes waar hulle gewoon het. Israel het nie oor hierdie tipe toerusting beskik nie omdat hulle nie oor yster beskik het nie.

Die plek waar die slag sou plaasvind is betekenisvol. Die omgewing rondom Kisonspruit lê tussen heuwels. Uit 'n militêre oogpunt was hierdie landskap sleg vir die Kanaäniete met hulle ysterwaens omdat die waens moeilik beweeg het op nat grond, in die modder kon vasval en nie vinnig deur die rivier se water kon kom nie. Hierdie plek sou die oorlogsveld strategies meer gelyk maak. Volgens hoofstuk 5 het die spruit heel waarskynlik sterk gevloei en die Kanaäniete op hulle strydwaens se beweging gestrem. Sonder ysterwaens was die Israeliete dus meer beweeglik. Dit is hier by die Kisonspruit waar Barak onder God se hand die oorhand kry oor Sisera se magte en hy weghardloop.

Sisera het gaan skuiling soek by Geber, die Keniet. Geber het op goeie voet met koning Jabin verkeer. Die gebeure wat hier plaasvind, doen egter nie gestand aan die betekenis van Geber se naam nie. Sisera vind nie kameraadskap in hierdie kamp nie. Dit is uiteindelik gasvrye hande wat hom doodmaak. Sisera het dit as vanselfsprekend aanvaar dat Jael hom sal beskerm. Sy het alles gedoen wat van 'n vrou verwag is in daardie tyd en volgens die gasvryheidsgebruike opgetree. Mense was verplig om reisigers te help, onderdak te gee en te versorg. Daarmee saam het hulle die veiligheid van die reisiger of gas gewaarborg (vgl Ps 23:5 en Gen 19:9). Eers nooi sy hom op 'n respekvolle wyse binne om by haar te kom skuil (4:18). Daarna versorg sy hom en gee hom selfs meer as waarvoor hy vra. Op sy versoek om te jok as daar dalk na vlugtelinge gesoek word, antwoord Jael hom egter nie (4:20).

Dan lees ons van ‘n grusame sluipmoord. Nadat Sisera uitgeput aan die slaap geraak het, prakseer Jael 'n wapen uit ŉ tentpen en kap dit deur Sisera se slaap sodat hy sterwe (4:21). Alhoewel dit moeilik is om vandag te verstaan hoe sulke wrede dade goed kan wees (dieselfde vraagstukke ontstaan oor die doel en sin van oorloë), was dit deel van God se plan. So is koning Jabin verneder en uiteindelik oorwin. Die glorie van die oorwinning het aan Jael behoort.

Tog kom die eer van die gebeure uiteindelik aan God toe. Dit was nie die besige Debora, die versigtige Barak of die dapper Jael wat die oorwinning verseker het nie. Dit was uiteindelik God wat vir koning Jabin verneder het (4:23). Debora beskryf dit ook as “God se oorwinning” in haar lied (5:11).
Alhoewel Rigters 4 en 5 saam gelees moet word, word die strukturele opbou van Debora se oorwinningslied in hoofstuk 5 nie aangetoon nie. In hierdie lied word die leser/hoorder opgeroep tot lof aan God. Almal word ook herinner aan sy teenwoordigheid en heerskappy. Die gebeure in hoofstuk 4 is deur die lied vervleg en word so oorvertel. Die toneel waar die hartseer van Sisera se moeder uitgebeeld word, wek deernis by die leser/hoorder. Dit is interessant hoe moederskap deur die verskillende karakters uitgebeeld word. Soos reeds aangetoon, word Debora as moeder oor Israel geteken. Jael se aanvanklike versorging van Jael is baie moederlik. Die klop van 'n moederhart klink op wanneer Sisera se ma haar bekommernis oor haar seun op die slagveld deel.

Teologiese motiewe en vraagstukke

Hierdie gedeelte speel af teen die teologiese motief van ongehoorsaamheid aan God. Enkele teologiese temas kom na vore. Die getrouheid van 'n genadige Verbondsgod is vervleg in die gebeure die temas van oorlog en moord, asook van eer en skande. Die rol en eienskappe van gehoorsame leiers word in die uitbeelding van die verskillende karakters uitgelig. Onderliggend is die verskillende geslagsrolle en hoe hierdie stereotipes uitgedaag en gebreek word. Ons kyk egter vandag deur 'n Nuwe-Testamentiese bril in 'n postmoderne konteks na die temas van sonde en ongehoorsaamheid, straf, genade en verlossing asook oorlog en moord. Matteus 5:44 beveel ons om ons vyande lief te hê. Binne die kulturele konteks van hierdie tydperk het daar ander reëls gegeld ten opsigte van oorlogvoering. Israel se vyande was ook God se vyande. Die oorloë was nie so seer heilige oorloë nie, maar wel God s'n. Die omstandighede op God se verbondspad met Israel het heeltemal anders daaruit gesien en kan nie simplisties op vandag van toepassing gemaak word nie. Ons politieke teenstanders vandag kan nie eenvoudig as vyande van God beskou word nie. Dit gaan ook nie hier oor geestelike oorlogvoering of selfs 'n heilige oorlog nie. Jael se sluipmoord sal kwalik besing word as iets waaroor 'n Christen God vandag kan loof. Oorlog is 'n wrede werklikheid wat hartseer veroorsaak en kan nie uit hierdie gedeelte geregverdig word nie. Dit is moeilik om vanuit `n Nuwe-Testamentiese verstaan van genade en vrede Jael se bloedige en wrede daad te verstaan. Dit is egter nie 'n vreemde tema of manier van doen in die Ou Testament nie. God gebruik byvoorbeeld die tien plae om die Egiptenare se mag oor Israel te verbreek om getrou aan sy verbond te wees.

Die skending van die vyand se liggame in ’n tyd van oorlogvoering in die Ou Nabye-Ooste was aan die orde van die dag. Daar het ander waardes gegeld ten opsigte van eer en skande. Om aan die hand van 'n vrou te sterf, was een van die mees vernederende dinge wat met 'n man kon gebeur. Dit help om die impak van die eer en skande op die karakters beter te verstaan.

Preekvoorstel

Die teks leen hom tot drie tipes preke wat in verskillende kontekste toegepas kan word. Die kwessie rondom die gebruik van geweld in die Ou Testament kan as aktuele tema hanteer word. Dit is 'n moeilike dog relevante tema. Vir die doeleinde van hierdie bundel word eerder op leierskap gekonsentreer. Vroulike leierskap tree in hierdie teks na vore en behoort uitgelig te word, om vroue in die gemeente te bemagtig en toe te rus. Die beginsels rondom leierskap is egter ook algemeen geldend.

As inleiding kan enkele kwessies rondom leierskap uitgelig word. Daar word 'n hoë premie op die belangrikheid van leierskap in die land, breër samelewing en die kerk geplaas. Die feit dat daar soveel geld, tyd en energie aan leierskap bestee word, onderstreep dit. Hier kan die liturg 'n paar kursusse en boeke aan die gemeente wys. Leierskap is nie net belangrik nie, daar bestaan ook 'n behoefte daaraan. Die jongste statistieke en tendense rondom vroueleierskap in die privaatsektor en kerk is 'n volgende saak van belang. In 2000 was 1,9% swart vroue, 1,4% bruin en Indiërvroue en 17% van alle wit vroue in bestuursposisies. Mans is steeds die besluitnemers. Ingesteldheid, kultuur en tradisie voed steeds hierdie stereotipes.

Daar kan ook aan die gemeente gevra word wat hulle in 'n leier in die samelewing, by die werk en in geestelike leiers soek. Dit is ook 'n aktuele kwessie vir kinders wanneer skoolleiers gekies word. Vra ook 'n paar sakemanne of –vroue, asook gemeenskapsleiers in die gemeente om hulle mening oor die belangrikheid, aard en behoefte aan leierskap te gee.

Teen hierdie agtergrond kan die basiese Bybelse beginsels oor ware leierskap uitgelig word (Skets die agtergrond van die gebeure in Rigters 4 voor die Skriflesing. Dan sal die storie meer sin maak.) Slegs die belangrikste eienskappe word hier genoem.

'n Leier het 'n Goddelike roeping. Dit is belangrik om na vore te tree daar waar God jou wil hê. God kies ander mense as wat ons dink of verwag. Hy werk teen ons voorveronderstellings in. Hier bring die Here deur middel van twee vroue redding. God laat Hom nie deur tradisies en gebruike beperk nie. Hy gebruik wie Hy wil en soos Hy wil om toe te sien dat sy wil uiteindelik geskied. Goddelike roeping geskied nie sonder Goddelike voorsiening nie (vgl 2 Kor 3:5-6; Rig 4:10; Jes 41:2). Daarom kan 'n leier bo sy/haar oënskynlike beperkinge uitstyg. 'n Leier moet net absoluut aan sy/haar roeping gehoorsaam wees. In hoofstuk 5 lees ons onder andere van Ruben wat nie aan die stryd deelgeneem het nie. “Waarom het jy by die saalsakke bly sit?” Ruben het in hierdie stryd waar die eer van die Here op die spel was, besluit om eerder 'n buitestander te bly.

Leiers tree in afhanklikheid van God op. Daarom moet leiers (manlik of vroulik) net soos Debora God se wil vir spesifieke situasies soek en bereid wees om sy wil en koers aan te dui. Dit gee gesag aan die persoon se leiding. Afhanklikheid beteken ook vertroue. God verseker ons van sy bystand. Hy trek voor ons uit. Daarom kan ons met geloof en versekering die dinge doen waartoe God ons beveel het. ’n Sterk mens is swak wanneer hy op homself vertrou. ’n Swak mens is sterk wanneer hy op God vertrou. Barak was aanvanklik traag om die opdrag uit te voer en het sy eie voorwaardes gestel waarop hy die taak sou verrig. Hy het nie onvoorwaardelik op God vertrou nie. Afhanklike leiers, daarenteen, het ’n groot impak!

'n Leier het visie – God se visie. Debora se visie vir die volk en hulle lewensomstandighede en haar roeping styg uit bo die natuurlike struikelblokke van die situasie. As jy God se visie vir jou lewe of 'n gegewe situasie ontdek het en verstaan, gee dit jou die geloof en waagmoed om struikelblokke te oorkom. Visie dring deur donker wolke van onsekerheid, verwarring en vrees en dit gee lig wat die pad na jou doel duidelik uitstippel. 'n Duidelik visie help jou om te fokus en prioriteite vas te stel.

Die beste leiers is nie selfgenoegsaam nie, maar werk in spanverband. Debora het geweet sy is 'n profetes en 'n regter, maar nie die aanvoerder van 'n leër nie. Ter wille van God se visie en sy roeping probeer sy nie alles op haar eie doen nie. Sy tree in vennootskap met Barak. Barak was weer op sy beurt gewillig om onder 'n vroulike “baas” te werk het dit teen die sosiale praktyke van die dag ingedruis.

Leiers gee eerstens aan God erkenning vir dit wat hulle bereik. Debora begin en sluit haar lied met erkenning aan God se leiding. Sy nooi ander ook uit om saam met haar die lof aan God te bring. Maar sy gee ook erkenning aan almal wat gehelp het. Leiers bou dus ook ander mense op deur aan hulle erkenning te gee.

Hierdie eienskappe kan met 'n storie of twee geïllustreer word. Twee boeke wat pragtige verhale en illustrasies bevat is Stories vir die lewe. Omnibus. `n Boek oor lewenswaardes (Piet Naude 2002. Lux Verbi: Kaapstad) en Nelson’s Complete Book Of Stories, Illustrations & Quotes (Morgan, RJ 2002. Thomas Nelson Publishers: Nashville).

